
Мәгърифәтче-галим Ризаэтдин Фәхретдин эшчәнлеге

     XIX йөз татар халкының милли тормышында алгарыш чоры буларак тарихка кереп кала. Бу чорда Г.Курсави, Ш.Мәрҗани, Х.Фәезханов, К.Насыйри кебек күренекле фикер ияләре, мәгърифәтчеләр яшәгән. Татар халкын бөтен дөньяга таныткан әнә шундый бөек шәхесләрнең дәвамчысы булган галим-мәгърифәтче, тарихчы, дин  белгече Ризаэтдин Фәхретдин исеме дә безгә күптәннән таныш. Бүгенге көндә аның турында ниндидер яңа фикер әйтеп укучыны шаккаттырып булмый, чөнки аның тормышы, эшчәнлеге галимнәребез тарафыннан инде күптәннән өйрәнелде. Шулай да без аның мәгариф, тәрбия, дин өлкәсенә кагылышлы китапларының укучыларга хәзерге көндә дә әһәмиятле икәнлегенә тагын бер кат игътибар итәргә телибез. Кыю фикерле, батыр шәхеснең тормыш юлын һәм әсәрләрен өйрәнү бүгенге укучы өчен бик кирәкле дип саныйбыз. Заман укытучысы алдына куелган таләпләрнең берсе – кыю фикерле, зирәк, белемле, әңгәмәдәше белән җиңел аралаша алучан, тәрбияле һәм белемле шәхес тәрбияләү. Моңа ирешү өчен, әлбәттә, безгә мәгърифәтче-педагогларыбыз ярдәмгә килә. Аларның яшәеш үзенчәлекләрен өйрәнеп, шул үрнәктә тәрбияләнгән укучы, һичшиксез, киләчәктә югалып калмаячак, тормышның теләсә кайсы өлкәсендә үзенең эшчәнлеген дәвам итә алачак. 
     Ризаэтдин Фәхретдин заманының олуг тарихчысы һәм дин галиме Шиһабетдин Мәрҗанине, шул чорның танылган фәлсәфәчәсе Җәмалетдин Әфганине һәм Исмәгыйль Гаспарлыны үзенең рухи остазлары дип санаган икән, димәк, ул үзенең эшчәнлеген шулар рухында дәвам иткән. Димәк, аның Казан, Петербург шәһәрләренә сәяхәте нәтиҗәсез калмаган. Ул 1889-1891 елларда Бөгелмә өязендә имам һәм мөдәррис вазыйфаларын башкара. Аннан соң Уфа шәһәренә килә. Монда аның фәнни-иҗади эшчәнлеге аеруча активлаша. “Тәрбияле бала”, “Тәрбияле ана”, “Шәкертлек адәбе” кебек дәреслекләре, “Сәлимә, яки Гыйффәт”, “Әсма, яки гамәл вә җәза” кебек әдәби әсәрләре һәм “Асар” дигән күптомлы тарихи-библиографик хезмәте шул чорда иҗат ителә. Аның Уфа шәһәренең тарихи үзәге архивында саклана торган кулъязмалары гына да 40 томны тәшкил итә. Татар һәм башкорт иҗтимагый фикер үсешен, әдәбият һәм мәдәният тарихын яктырткан әлеге коллекцияне профессор Г.Хөсәенов хаклы рәвештә киләчәк буыннарга җиткерелергә тиешле бай тарихи истәлек дип бәяли. Чөнки әлеге фонд  тарихчылар, әдәбиятчылар, телчеләр һәм фольклорчылар өчен бай тарихи чыганак буларак ярдәм итә.
     Р.Фәхретдин әсәрләренең стилистик үзенчәлегенә беренчеләрдән булып Г.Тукай игътибар иткән. Шагыйрь: “Әсмә” һәм “Сәлимә” әсәрләре белән Р.Фәхретдин үзен оста, сәләтле язучы итеп танытты. Фикер эзлеклелеге, җиңел телдә язылуы белән әсәр үзенә җәлеп итә”, - дип әсәргә югары бәя бирә. Галим М.Х.Гайнуллин исә әлеге әсәрне заманча бәяләп,  аның идея һәм сәнгать ягыннан кимчелекләрен күрсәтү белән бергә, татар әдәбиятында роман жанрының тууын лаеклы бәяли [1:325].
     Авторның гарәп теле грамматикасы буенча язылган беренче китабы 1887 елда басылып чыга. Беренче сыйныф шәкертләре өчен “Тәрбияле бала” китабы 1889 елда дөнья күрә. Балаларга тәрбия чыганагы булган әлеге хезмәт хәзергесе көндә дә үзенең актуальлеген югалтмый. Без, укытучылар, сыйныфтан тыш эшләрдә һәм төрле чаралар үткәргәндә әлеге китаплардан файдаланабыз. Галимнең хезмәтләре аша укучыларга тәрбияле булып үсүнең алтыннан да кыйммәтле, оҗмах нигъмәтләреннән дә кадерле булуын аңлатырга тырышабыз. Гасырлар дәвамында тупланган, халык тәҗрибәсенә нигезләнгән хезмәтләр югары әхлакый шәхес тәрбияләүдә мөһим чыганак булып хезмәт итә. 

